
BUNGE LA TANZANIA

MAJADILIANO YA BUNGE

MKUTANO WA KUMI NA MOJA

Kikao cha Arobaini na Nne - Tarehe 6 Juni, 2013

(Mkutano Ulianza Saa Tatu Asubuhi)
D UA
Spika (Mhe. Anne S. Makinda) Alisoma Dua
HATI ZILIZOWASILISHWA MEZANI
Hati Zifuatazo Ziliwasilishwa Mezani na:-

NAIBU WAZIRI WA FEDHA (MHE. SAADA MKUYA
SALUM):

Hotuba ya Bajeti ya Wizara ya Fedha kwa Mwaka
2013/2014.

MHE. SAID MUSSA ZUBEIR (K.n.y. MWENYEKITI WA
KAMATI YA UCHUMI, VIWANDA NA BIASHARA):

Taarifa ya Mwenyekiti wa Kamati ya Uchumi,
Viwanda na Biashara Kuhusu Utekelezaji wa Majukumu ya
Wizara ya Fedha kwa Mwaka wa Fedha 2012/2013 pamoja
na Maoni ya Kamati Kuhusu Makadirio ya Mapato na
Matumizi ya Wizara hiyo kwa Mwaka wa Fedha 2013/2014.

MHE. DAVID E. SILINDE (MSEMAJI MKUU WA UPINZANI
KWA WIZARA YA FEDHA):

Taarifa ya Msemaji Mkuu wa Kambi ya Upinzani wa
Wizara ya Fedha Kuhusu Makadirio ya Mapato na Matumizi
ya Wizara hiyo kwa Mwaka wa Fedha 2013/2014.

MASWALI NA MAJIBU

SPIKA: Waheshimiwa Wabunge, tunaanza na swali
la Wizara ya Mambo ya Ndani ya Nchi na atakayeuliza
swali letu la kwanza ni Mheshimiwa Omar Rashid Nundu.

Na. 351
Wananchi Kuuawa kwa Tuhuma za Wizi Mdogo Mdogo
MHE. OMAR R. NUNDU aliuliza:-

Kumezuka hulka mbaya kwa baadhi ya watu
kuchukua sheria mkononi mwao kwa kuwaua wenzao
kutokana na tuhuma za wizi mdogo mdogo kama wa simu
za mkononi na kadhalika:-

(a) Je, ni Wananchi wangapi wameuawa katika
mazingira haya?

(b) Je, Serikali inachukua hatua gani kukomesha
vitendo hivyo?

NAIBU WAZIRI WA MAMBO YA NDANI alijibu:-

Mheshimiwa Spika, napenda kujibu swali la
Mheshimiwa Omari Rashid Nundu, Mbunge wa Tanga Mijini,
kama ifuatavyo:-

(a) Mheshimiwa Spika, kwa kipindi cha kuanzia
Januari, 2012 hadi Aprili, 2013 jumla ya watu 1,666 waliuawa
kwa kupigwa na Wananchi waliojichukulia Sheria mkononi.

(b) Mheshimiwa Spika, Serikali kupitia Jeshi la Polisi
imekuwa ikichukua hatua za kisheria, ikiwa ni pamoja na
kuwakamata watuhumiwa wote wanaohusika na matukio
ya aina hiyo na kuwafikisha Mahakamani. Aidha, Jeshi la
Polisi chini ya dhana ya utii wa sheria bila shuruti, hutoa
mafunzo kupitia vyombo vya habari ili kuwaelimisha
Wananchi umuhimu wa kufuata Sheria, pia kuwashirikisha
Viongozi wa Dini kuwataka waumini wao kuacha ukatili.
Serikali inalaani vikali tabia ya Wananchi kujichukulia sheria
mkononi na inawataka Wananchi kufuata sheria za nchi.

MHE. OMAR R. NUNDU: Mheshimiwa Spika, ahsante.
Pamoja na majibu ya ufasaha lakini ya kusitusha kutokana
na idadi kubwa ya watu ambao wameuwa kwa kipindi
kifupi na ukichukulia kuwa uhai wa binadamu ni tuzo
nadhimu ambayo Mwenyezi Mungu ametupatia:-

0] Je, ni kesi ngapi za mauaji ya aina hii
zimekwishatolewa hukumu na hukumu hizo ni za aina gani?

(i) Kwa kuwa Vituo vya Polisi vikiwa karibu na
sehemu ambazo zimejificha husaidia kujua uhalifu
unaotokea; na kwa kuwa kuna vitu vingi ambavyo
vimejengwa kwa muda mrefu ambavyo mpaka leo havina
Mwambani kule Tanga kilichojengwa takribani miaka
mitano iliyopita na kinaota nyasi tu lakini hakuna polisi. Sasa
ni hatua gani Serikali inachukua kuhakikisha kuwa Polisi wako
karibu na sehemu ambayo matukio kama haya yanaweza
kutokea ili kuyazuia?

NAIBU WAZIRI WA MAMBO YA NDANI: Mheshimiwa
Spika, kwa niaba ya Waziri wa Mambo ya Ndani ya Nchi,
napenda kujibu maswali mawili ya Mheshimiwa Mbunge,
kama ifuatavyo:-

Mheshimiwa Spika, kwanza, kuhusu kesi ngapi. Kesi
nyingi ambazo zimetokea katika suala hili bado ziko kwenye
upelelezi, kwa sababu hii ni mob justice na siyo rahisi kupata
msaada wa Wananchi katika kuwaonesha wahusika.

Pamoja na hivyo, bado upelelezi unaendelea kwenye kesi
nyingi za namna hii na nyingine zimefikia hatua karibu
kuzipeleka mahakamani.

Mheshimiwa Spika, la pili kuhusu vituo vya polisi;
naomba niseme kwamba, Vituo vya Polisi kuwa kwenye
maeneo mengi ni faida, lakini siyo Vituo vya Polisiambavyo
vitatufanya tusiuane kiholela. Hili ni suala la elimu, kuthamini
maisha na kutaka kila mtu, kila raia, akubali kutii sheria bila
shuruti, lakini pia kwa yule ambaye anamwona mwenzake
bado analegalega, amsaidie kumuweka sawa.

Mheshimiwa Spika, suala muhimu pamoja na
Wananchi wenyewe kukataa kuuana, kuna doria ambazo
tunazifanya katika maeneo mengi; hizi ndizo ambazo
zinaweza zikasaidia kuliko kusema kila litakapotokea tukio
pawe na kituo. Pamoja na hayo, vituo ambavyo
vimeshajengwa na bado havijawekewa askari, hili
tunalifanyia kazi lakini mara nyingi kuna standards au
mambo ambayo yanakuwa hayajatimia, ndiyo maana
inakuwa tabu kupeleka askari. Namwomba Mheshimiwa
Mbunge, kama ana specific issue au kituo, tutalizungumza
na tutalifanyia kazi kama tutakavyokubaliana.

SPIKA: Ahsante. Sikuona wengine walioomba,
tunaenda swali linalofuata; Mheshimiwa Khalifa Suleiman
Khalifa!

Na. 352
Raia wa Kigeni Kuhesabiwa na Kujipatia
Vitambulisho vya Taifa
MHE. KHALIFA SULEIMAN KHALIFA aliuliza:-
Zoezi la uandikishaji wa Vitambulisho vya Taifa

linaendelea katika nchi yetu ambayo inazungukwa na nchi
nyingine zenye migogoro:-

@ Je, raia wa nchi nyingine hawawezi kujipatia
vitambulisho hivyo?

(b) Je, zoezi la kuhesabu watu (sensa)
halikuwagusa raia wa nchi nyingine?

NAIBU WAZIRI WA MAMBO YA NDANI alijibu:-

Mheshimiwa Spika, napenda kujibu swali la
Mheshimiwa Khalifa Suleiman Khalifa, Mbunge wa Gando,
lenye sehemu (a) na (b), kwa pamoja kama ifuatavyo:-

Mheshimiwa Spika, ni kweli kuwa nchi yetu
imezungukwa na nchi zenye migogoro; hivyo, kutoa viashirio
vya kuweza kuandikisha watu wasiostahili. Kwa kulitambua
hilo, NIDA inaendesha zoezi hili kwa umakini na kwa
kushirikiana na taasisi mbalimbali kama vile TAMISEMI, RITA
na Uhamiaiji ili kuthibitisha makazi ya mwombaiji, kutambua
umri wa mwombaji na kupata uthibitisho wa uraia wa
mwombaji kabla ya kutoa kitambulisho.

Mheshimiwa Spika, katika kuhakikisha kuwa
hatuandikishi watu wasiohusika, Serikali imepeleka
Madaftari ya Wakazi yanayoratibiwa na Serikali za Mitaa,
ambayo lengo lake kubwa ni kuandikisha wakazi wote wa
hizo. Taarifa zilizoko kwenye Madaftari ya Wakazi ndizo
zitakazotumika kumwandikisha mwombaji wa kitambulisho
cha Taifa kama kigezo kikuu.

Mheshimiwa Spika, baada ya kujaza fomu ya
ikjumuisha Wajumbe wa Vitongoji, itachambua maombi
hayo na kubainisha watu ambao siyo Raia wa Tanzania.
Hatua hii itazuia raia wa nchi nyingine kuweza kujipatia
Vitambulisho vya Mtanzania.

Mheshimiwa Spika, zoezila kuhesabu watu lina lengo
la kujua idadi ya watu waliopo nchini. Katika kutekeleza
zoezi hilo, kila mtu anayehesabiwa hutakiwa kutoa taarifa

ya uraia wake. Lengo la kufanya hivyo ni kuiwezesha Serikali
kutambua nani ni raia na nani siyo raia.

SPIKA: Mheshimiwa Khalifa swali la nyongeza,
naomba kidogo msimame ninyi mlioomba.

MHE. KHALIFA SULEIMAN KHALIFA: Mheshimiwa
Spika, ahsante. Pamoja na majibu mazuri ya Mheshimiwa
Naibu Waziri, nina maswali mawili madogo ya kumwuliza
kama ifuatavyo:-

0] Sote tunaelewa kuwa zoezi la sensa lililopita,
lilikumbwa na matatizo kiasi kwamba wako baadhi ya
Watanzania wenzetu hawakutaka kujiandikisha au
hawakuandikishwa na wao pia wanayo haki ya kupata
vitambulisho. Katika mazingira hayo ambayo mtu
hakuandikishwa kwenye sensa, lakini anataka kitambulisho
cha Utanzania na anayo haki ya kupata; inakuwaje katika
suala hilo?

(i) Kielelezo cha msingi cha mtu kuandikishwa
kuwa raia au kupata haki za uraia ni cheti chenyewe cha
kuzaliwa na tunaielewa nchi yetu kwa sasa kuwa mara
nyingi fedha zinakufanya upate kitu hata kama siyo haki
yako. Inapotokea watu wamepewa vyeti vya kuzaliwa kwa
kununua halafu wakapewa Vitambulisho vya Taifa
ambavyo vitawafanya wawe Watanzania wa kudumu.
Katika mazingira hayo Serikali inatoa tamko gani na hivi
vitu siyo vigeni kwa sababu kuna watu hivi sasa tunaelewa
wapo Tanzania Bara lakini wanakuja Zanzibar wanapiga
kura, wako watu wa nchi nyingine wanapiga kura hapa
na tunajua hilo. Je, unatoa kauli gani?

NAIBU WAZIRI WA MAMBO YA NDANI: Mheshimiwa
Spika, napenda kujibu maswali mawili ya nyongeza ya
Mheshimiwa Khalifa kama ifuatavyo:-

Mheshimiwa Spika, ni kweli kwamba, kulitokea
matatizo katika uandikishaji wa watu kwenye sensa iliyopita,
lakini naomba niseme kwamba, utaratibu wa kuandikisha

na kutoa vitambulisho hauendani moja kwa moja na sensa
iliyopita. Vina uhusiano, lakini usajili wa watu unafanywa
kivyake na hilo ndiyo muhimu kwamba, madaftari
tumeyatoa na watu wanafuatwa kwenye kaya zao
kuandikishwa. Hapo ndipo ambapo mtu ambaye
hakuandikisha anaweza akapata tatizo, lakini siyo lazima
mtu aliyeandikishwa sensa ndiyo apate kitambulisho; hilo
haliko sawa kwa sababu siku ya sensa wengine hawakulala
nchini. Kwa hiyo, wote hao watapata vitambulisho ikiwa
mchakato huu wa vitambulisho utafuatwa na kukamilika
ilivyo.

Mheshimiwa Spika, kuhusu vyeti vya kuzaliwa na
uraia na Vitambulisho vya Kitaifa. Kama nilivyosema awali
ni kwamba, nguvu kubwa ya kuamua na kuhakiki nani ni

ndiyo ambayo inajua nani kamzaa nani na nani mjukuu wa
nani. Kwa hiyo, kwa kutumia daftari ambalo tumelipeleka,
tuna hakika kwamba, mtu ambaye amefoji cheti kama sote
tutakuwa wawazi na kutaka kuilinda hii nchi, hakuna raia
wa nje mwenye cheti atakayepata Kitambulisho cha Taifa.

MHE. DAVID E. SILINDE: Mheshimiwa Spika, nashukuru
sana. Kwa kuwa zoezi la uandikishaji wa vitambulisho vipya
limekuwa likiendelea lakini mpaka hivi sasa ni Viongozi
pekee ndiyo ambao wamekuwa wakipata. Sasa
ningependa tupate kauli ya Serikali kwa sababu tunatarajia
vitambulisho hivi vinaweza vikaenda mpaka kupigia kura
katika uchaguzi ujao. Je, ni lini sasa Serikali itamaliza zoezi
hili la kuandikisha Wananchi wote na kupata vitambulisho
hivi?

NAIBU WAZIRI WA MAMBO YA NDANI: Mheshimiwa
Spika, napenda kujibu swali la nyongeza la Mheshimiwa
Silinde, kama ifuatavyo:-

Mheshimiwa Spika, ni kweli kwamba, speed ambayo
inakwenda zoezi hili siyo tuliyoitegemea. Mpaka sasa
walioandikishwa zaidi ni Wafanyakazi wa Serikali wa Bara

na Zanzibar, wameandikishwa pia watu wa Kilombero kwa
sababu kulikuwa na majaribio na watu wengine wa
kawaida Dar es Salaam. Jumla ya watu kama 2,700,000
wameshaandikishwa. Hata hivyo, lengo hasa la zoezi hili
na lini limalizike, tulikuwa tumepanga limalizike mwaka
unaokuja. Mwaka 2014 tuwe tumelimaliza na vitambulisho
hivi viwe ni sehemu katika mchakato wetu wa kupiga kura
na kwa matumizi mengine.

Mheshimiwa Spika, niseme kwamba, kweli kuna
tatizo na tatizo hasa lipo kwenye bajeti. Mahitaji ya NIDA
kwa ajili ya shughuli hii hayafikiwi kwenye bajeti na
tunaishukuru Serikali, mwaka huu imepiga hatua kuliko
ilivyofanya mwaka jana, lakini tuna gap ya hatua na fedha
hasa kwenye vifaa vya kuchukulia alama za vidole pamoja
na picha za waandikishwaji. Tunategemea kwamba,
pengine mwaka huu tunaweza tukaongezewa fedha kwa
utetezi wetu sisi lakini pia na Waheshimiwa Wabunge. Pia
mwakani tukifanikiwa kuiziba hiyo gap, speed itaongezeka
na tunaweza tukakamilisha kwa wakati unaotakiwa.

MHE. JAMES F. MBATIA: Mheshimiwa Spika,
nashukuru. Kwa kuwa zoezi hili la uandikishaji kupata
Vitambulisho vya Taifa ni muhimu hasa kwenye suala la
kuhamasisha Watanzania kuweza kulipa kodi kwa ajili ya
maendeleo ya Taifa na ni mradi mkubwa; na kwa kuwa
kuna Project ya Big Results Now; Serikali haioni kuna umuhimu
wa kuwekeza kwenye mradi huu kwa haraka ili ukamilike
kwa wakati ambayo itasaidia pia kwenye kura ya maoni,
kwenye Katiba na Uchaguzi Mkuu ujao, badala ya kusuasua
ambayo inaweza ikasababisha vurugu katika chaguzi na
mambo ya kuongeza Pato la Taifa? (Makofi)

SPIKA: Unajua maswali mengine yana-repeat
themselves, lakini naomba ujibu Mheshimiwa Naibu Waziri.

NAIBU WAZIRI WA MAMBO YA NDANI: Mheshimiwa
Spika, napenda kujibu swali la Mheshimiwa Mbatia, kama
ifuatavyo:-

Mheshimiwa Spika, katika mazungumzo ya Serikali ni
lipi lingie kwenye labs vitambulisho havikuingia. Vitambulisho
vilichukuliwa kama ni kipaumbele cha Taifa na Serikali
inatambua umuhimu wa vitambulisho. Lazima tushukuru
kwamba tulivyotoka mwaka jana ambapo tulipata bilioni
kumi kwa ajili ya shughuli hii na mwaka huu kupata 251, ni
hatua tayari ya Serikali. Pamoja na hivyo, nafikiri nipo
optimistic kwamba, mwakani tutamaliza zoezi hili na Serikali
ipo conscious kwenye hilo na umuhimu wake.

MHE. MUHAMMAD IBRAHIM SANYA: Mheshimiwa
Spika, kwa kuwa vitambulisho hivi mchakato wake
umeanza muda mrefu sana huko nyuma na ulisuasua
kutokana na sababu mbalimbali na leo tunapewa sababu
kwamba, kuna upungufu wa fedha na hatujajua kama
fedha hizi zitatengwa au zitapatikana mwakani. Je, Serikali
sasa pamoja na sisi Wabunge tunajiandaaje ili hizi fedha
zipatikane kwa wakati mwafaka na vipande hivi
vipatikane kabla ya uchaguzi wa mwaka 2015?

WAZIRI WA FEDHA: Mheshimiwa Spika, suala la
kutenga fedha kwa ajili ya kumaliza utayarishaji wa
Vitambulisho vya Taifa litakamilika. Kwa hiyo, msiwe na
wasiwasi, mpango wa fedha umekamilika na tuna uhakika
tutamaliza.

SPIKA: Maswali ya nyongeza saba haiwezekani,
isipokuwa Wabunge mkafanye uhamasisho kwa watu
wajitokeze kupata vitambulisho. Nadhani ndiyo kubwa la
kufanya. Tunaendelea na Wizara ya Kilimo, Chakula na
Ushirika, Mheshimiwa Martha Mlata, atauliza swali hilo.

Na. 353
Ruzuku ya Mbolea na Pembejeo za Kilimo
MHE. MARTHA M. MLATA aliuliza:-

Serikali imeendelea kutoa ruzuku ya mbolea na
pembejeo za kilimo kwa ajili ya mazao ya chakula na

9



6 JUNI, 2013

biashara kwa lengo la kuongeza uzalishaji wa mazao,
kuongeza Pato la Taifa na la mkulima:-

Je, Serikali inatambua kwamba kuna baadhi ya
mazao ambayo ni chakula na pia yanatumika kama zao
la biashara hivyo ione jinsi ya kuyapa kipaumbele zaidi kwa
ruzuku hizo?

WAZIRI WA KILIMO, CHAKULA NA USHIRIKA alijibu:-

Mheshimiwa Spika, naomba kujibu swali la
Mheshimiwa Martha M. Mlata, Mbunge wa Viti Maalum,
kama ifuatavyo:-

Mheshimiwa Spika, ni kweli kuwa, baadhi ya mazao
ambayo ni ya chakula pia yanatumika kama mazao ya
biashara katika sehemu mbalimbali hapa nchini. Mfano,
mazao ya mahindi na mpunga, ambayo Serikali imekuwa
ikiyapa ruzuku ya mbolea pamoja na mbegu bora kwa
miaka mitano mfululizo.

Katika Mwaka wa Fedha wa 2012/2013, Serikali ilitoa
ruzuku ya tani 126,117 za mbolea ambapo kaya 940,783
zilinufaika na tani 8,278 za mbegu bora za mahindi na tani
1,694 za mbegu bora za mpunga ili kuboresha uzalishaji wa
mazao hayo na kuhakikisha wakulima wanapata chakula
cha kutosha na kuwaongezea kipato.

Mheshimiwa Spika, kuanzia mwaka 2013/2014 hadi
2015/2016, Wizara kupitia Mfumo wa Matokeo Makubwa
Sasa (Big Results Now), imejiwekea malengo ya kuongeza
uzalishaji kwa kiasi cha mahidi tani 100,000 na mchele tani
290,000 katika mashamba mapya ya wakulima wakubwa
na wadogo. Kwa wakulima wadogo, katika mwaka wa
2013/2014, Serikali itatumia shilingi bilioni 91.5 kugharimia
ruzuku ya pembejeo za mazao zikiwvemo mbolea, mbegu,
miche na viatilifu. Aidha, lengo la Wizara yangu ni
kuwawezesha wakulima kuzalisha chakula kwa wingi na
kuwaruhusu kuuza ziada ya mazao ndani na nje ya nchi
bila vikwazo vyovyote.

SPIKA: Mheshimiwa Mlata, swali la nyongeza.
Naomba msimame kidogo; Mheshimiwa Mlata endelea,
lakini ninyi wengine simameni kidogo.

MHE. MARTHA M. MLATA: Mheshimiwa Spika,
ahsante. Nashukuru kwa majibu mazuriambayo amenipatia
Mheshimiwa Waziri.

0] Ni kweli katika tani alizozitaja, tani kumi za
mtama ndizo zilizokuja kwenye Mkoa wa Singida, lakini alizeti
ziikuwa tani nane tu na mbolea ya Minjingu ilikuwa tani 63.
Hatukuweza kupata ruzuku kwenye mazao ya mahindi,
ambayo mahindi ni zao la biashara la pili katika Mkoa wa
Singida na Zao la Mpunga ambalo linalimwa kwa wingi sana
kule Mgungira. Sasa napenda kujua kama Serikali
inatambua kwamba, kuna kituo ambacho kinazalisha
mbegu bora ambacho kipo Mpambaa Mtinko ili waweze
kukiingiza katika utaratibu wa kutoa ruzuku na Mkoa wa
Singida uweze kupata ruzuku ya mahindi?

(i) Kwa nini Serikali inakataza mazao mengine
yasiimwe katika Mkoa wa Singida na hali mazao mengine
yakiwa yanalimwa; kwa mfano mahindi; kwa nini isiache
mahindi pia yakalimwa kama zao la biashara? Ahsante.

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu maswali mawili ya
Mheshimiwa Mlata, kama, ifuatavyo:-

Kwanza, kama nilivyosema, mazao yote haya,
mahindi na mpunga, yanaweza yakawa ya chakula na
wakati huo huo yakawa ya biashara mradi tu uzalishe ziada
na yauzwe nje. Sasa kuhusu kwa nini mazao fulani
hayaruhusiwi na mengine yanaruhusiwa. Katika nchi hii
tunakwenda na agro-ecological zones. Mikoa ya Kati,
mvua zake siyo nzuri, lakini hata hivyo, katika Mikoa hii na
hususan Mikoa wa Singida, yapo maeneo mengine
yanayopakana na Mkoa wa Singida, ambayo mvua zake
niyo nzuri. Sisi tunachokifanya ni kuangalia pale ambapo
mvua siyo nzuri, basi tunasema walime mazao ambayo

yanaweza kustahimiliukame. Ninakubaliana na Mheshimiwa
Mlata kwamba, yapo maeneo katika Mkoa wa Singida,
ambayo mvua zake ni nzuri na kwa kweli hatuna sababu ya
kusema kama mvua ni nzuri katika maeneo fulani basi
tuwazuie kabisa. Kuhusu hicho kituo, nitatuma wataalamu
watakwenda pale watakitazama, kwa sababu vituo vyote
viko chini.

Mheshimiwa Spika, labda nimalizie tu kwa kusema
kwamba, Mkoa wa Singida ni mmoja wa mikoa ambayo
haikupatwa na kashfa yoyote ile katika ubadhirifu wa
pembejeo. Kwa hiyo, namshukuru sana Mheshimiwa Milata,
kwa kufuatilia suala hili.

SPIKA: Ahsante, Mheshimiwa Kayombo!

MHE. GAUDENCE C. KAYOMBO: Mheshimiwa Spika,
ahsante sana. Kwa kuwa takwimu zinaonesha kwamba,
mara Serikali ilipoanza kutoa ruzuku kwenye mazao haya,
uzalishaji katika mazao haya umeongezeka sana na kwa
hiyo, wakulima hasa wa Mkoa wa Ruvuma kwenye Zao la
Mahindi wanapata matatizo ya soko.

Je, Serikali haioni kwamba wakati sasa umefika wa
kufikiria kutoa ruzuku kwa ajili ya kununua mashine za
kukoboa na kusaga haya mahindi iliwale wakulima waweze
kuuza unga badala ya kuuza mahindi?

SPIKA: Hakulielewa swali naomba urudie!

MHE. GAUDENCE C. KAYOMBO: Kwa kuwa huu
mfumo wa ruzuku umeonesha matokeo mazuri kwa maana
ya ongezeko la mazao hasa ya mahindi:-

Je, Serikali haioni kwamba, wakati umefika sasa wa
kutoa ruzuku ya fedha kwa wakulima hawa hasa wa kule
Mbinga, Songea na Namtumbo, kwa ajili ya kununua
mashine za kukoboa na kusaga hayo mahindi ili waweze
kuuza unga badala ya kuuza mahindi? (Makofi)

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali la Mheshimiwa
Kayombo, kama ifuatavyo:-

Kwa sasa tunatoa ruzuku kwa ajili ya pembejeo,
hata ruzuku yenyewe ya pembejeo haijawatosha wakulima
ambao tunawalenga. Sasa tukiingia kwenye kutoa ruzuku
ya fedha kununulia mashine, bado muda huo utakuwa
haujafika. Ninachoweza kusema tu ni kwamba, tuna
utaratibu mzuri tu wa kuwasaidia wakulima ili kujipatia
mashine kama hizi anazozisema Mheshimiwa Kayombo.
Tunao Mfuko wa Pembejeo ambao unakopesha wakulima
fedha kwa riba nafuu, kiasi cha asilimia saba kwa mwaka,
unaweza kujipatia fedha hizo ukanunua mashine za
kukoboa mahindi au kukamua mafuta ya alizeti. Kwa hiyo,
namshauri Mheshimiwa Kayombo na Wabunge wote,
tutumie fursa hii, uko Mfuko huu, iko pia Benki ya TIB, zote
zinatoa fursa hizi za kukopesha wakulima kujipatia fedha
kwa ajili ya usindikaji wa mazao.

MHE. KURUTHUM J. MCHUCHULI: Mheshimiwa Spika,
ahsante sana. Katika Mwaka wa Fedha wa 2013/14, Serikali
imekuja na utaratibu mpya wa kukopesha pembejeo
kwenye vikundi hususan kwa vijana; na kwa kuwa tunajua
haliya hewa wakati mwingine inaweza ikawa mbaya, vijana
wakalima lakini hawapati mafanikio. Wakati huo huo
wanakuwa wanadaiwa ule mkopo. Sasa; je, Serikali ina
mkakati gani au imeandaa utaratibu gani kama vile kuwa
na bima kwa vijana hawa wanaokopa mkopo kupita CRDB
ili wasije wakapata matatizo badala ya kuinuliwa kiuchumi?

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali la Mheshimiwa
Mchuchuli, kama ifuatavyo:-

Kwanza, utaratibu huu mpya wa mikopo, tumesema
nao bado haujawa sahihi kabisa, kwa sababu vikundi
vyenyewe havijulikani kwa uhakika katika nchi nzima. Katika
maeneo vipo, kwa hiyo, tumesema tuaanza na maeneo
yale tu ambayo vikundi vinajulikana kwa uhakika na

vinakopesheka. Sasa kuhusu kinga kwamba, imetokea
dharura kama hiyo; nadhani hilo ni suala zuri na ndiyo maana
hata kwa upande wa mazao tumesema tutakuja na
utaratibu wa price stabilisation fund yanapotokea
matatizo kama hayo. Jambo hili nadhani ni zuri, mimi
nalichukua, tunatakiwa kulijadili pamoja na vyombo
vinavyohusika, kuweka kinga kama hizo, bima ya mazao.
Nadhani ndungu zangu linajadilika hili, ni wazo zuri.

MH. PAULINE P. GEKUL: Mheshimiwa Spika,
nakushukuru kwa kunipa nafasi niulize swali moja la
nyongeza. Katika msimu wa kilimo uliopita Wananchi wa
Mkoa wa Manyara walilazimishwa kusainishwa vocha ya
mbolea, ukiachilia mbali ya mbegu. Wao walihitaji Mbegu
lakini mawakala wakawalazimisha wasaini ya mbolea
ambayo hawabhitaji. Walitoa taarifa kwa Mkuu wa Wilaya
na hakuna hatua zilizochukuliwa. Naomba nifahamu kutoka
kwa Waziri; je, ni azma ya Serikali kushirikiana na mawakala
kuwaibia Wananchi hawa?

SPIKA: Wewe Gekul kwani waliwaibia? (Kicheko)
Mheshimiwa Waziri majibu!

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali la Mheshimiwa
Gekul, kama ifuatavyo:-

Ni kweli zoezi la kutoa pembejeo kupitia vocha
limekuwa na changamoto nyingi. Wapo wajanja wengi,
wala siyo mawakala tu, hata baadhi ya watendaji ambao
walishiriki katika mazoezi hayo. Ninachoweza kusema ni
kwamba, hao ni wezi na ni waharifu kama waharifu wengine
na Serikali haijashirikiana nao. Sasa niseme nimelichukua hilo.
Sisi tunafanya zoezi la kuwabaini watu wote hawa
tuwafikishe mahakamani. Kwa hiyo, hata huko kwako
Mheshimiwa nitakuja, nitawatuma na watakapobainika
watakamtwa tu wafikishwe Mahakamani.

SPIKA: Ahsante, tunaendelea na swali linalofuata,

14



6 JUNI, 2013

Mheshimiwa Suleiman Nchambi Suleiman, alitakiwa kuuliza
lakini kwa niaba yake Mheshimiwa Mansoor!

Na. 354
Uchimbaji wa Mabwawa kwa Ajili ya Kilimo Kishapu

MHE. MANSOOR S. HIRAN (K.n.y. MHE. SULEIMAN N.
SULEIMAN) aliuliza:-

Jimbo la Kishapu lina ukosefu wa mvua kwa
kiwango kikubwa hivyo kusababisha kilimo Jimboni humo
kuwa duni:-

Je, ni lini Serikali itachimba mabwawa kwa ajili ya
kiimo cha umwagiliaji kwa kuwa tunayo mito mikubwa?

WAZIRI WA KILIMO, CHAKULA NA USHIRIKA alijibu:-

Mheshimiwa Spika, naomba kujibu swali la
Mheshimiwa Suleiman N. Suleiman, Mbunge wa Kishapu,
kama ifuatavyo:-

Mheshimiwa Spika, natambua changamoto
inayowakabili Wananchi wa Jimbo la Kishapu, ukizingatia
kwamba Kishapu ni moja ya maeneo ambayo yanaathiriwa
na ukame wa mara kwa mara unaosababisha uhaba wa
chakula na hivyo, Serikali kulazimika kuwapelekea chakula
cha msaada. Kwa upande mwingine, Wilaya ya Kishapu
inazo fursa za kuendeleza kilimo cha umwagiliaji hususan
kwa kuvuna maji ya mvua katika mabonde yaliyopo.

Mheshimiwa Spika, Mbunge wa Kishapu,
Mheshimiwa Suleiman Nchambi, amekuwa akifuatilia
uanzishaji wa Miradi ya Umwagiliaji yeye mwenyewe binafsi.
Nampongeza sana kwa jitihada hiyo. Kinachotakiwa sasa
ni kuibua miradi ya ujenzi wa mabwawa na miundombinu
mingine ya umwagiliaji na kuiweka katika mipango ya
maendeleo ya Kilimo ya Wilaya ya Kishapu iliiweze kujadiliwa,
kupitishwa na kuombewa fedha za utekelezaiji.

Mheshimiwa Spika, tayari hatua zimeanza
kuchukuliwa, ambapo wataalam wa umwagiliaji kutoka
Ofisi ya Kanda ya Ziwa kwa kushirikiana na Wataalam wa
Halmashauri ya Wilaya ya Kishapu, wamekamilisha usanifu
wa mabanio mawili ya Ngeme na Nyenze hekta 267, kwa
ajili ya utekelezaji kupitia Mradi wa DASIP (Mradi wa
Nyenze). Aidha, natumia fursa hii kumuahidi Mheshimiwa
Mbunge kwamba, Wataalam wa Umwagiliaji wataendelea
kufanya uchunguzi wa maeneo yote yanayofaa kwa
kujenga mabwawa katika Halmashauri ya Wilaya ya
Kishapu na kufanya usanifu wa miradi hiyo ili itafutiwe fedha
za utekelezaji kutoka Serikali na katika vyanzo vingine vya
fedha.

MHE. MANSOOR S. HIRAN: Mheshimiwa Spika,
nashukuru. Wilaya ya Kwimba ni jirani na Wilaya ya Kishapu.
Kwenye Wilaya ya Kwimba tuna Mradi wa Umwagiliaji wa
Mahiga ambao uko chini ya Serikali Kuu. Leo una miaka
mitatu, huo Mradi unasuasua haueleweki unaisha lini.
Naomba Waziri au Serikali itoe tamko kwamba huo Mradi
utaisha lini, nauliza swali hilo kwa sababu hata Halmashauri
ya Wilaya haifahamu Mradi utaisha lini? Ahsante.

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali la Mheshimiwa
Mansoor, kama ifuatavyo:-

Naomba nimfahamishe kwamba, nimepata taarifa
ya huu Mradi wa Mahiga na kwamba unasuasua. Sasa
ninamuahidi kwamba, nitaufuatilia kuanzia leo hii. Nitatuma
wataalam wafuatilie ni nini kinausibu Mradi huu maana ni
wa siku nyingi, ulishapata fedha tangu miaka ya nyuma.
Kwa hiyo, tuna kila sababu ya kuhakikisha kwamba, Mradi
huu unakarabatiwa. Ninamhakikishia kwamba, nitafuatilia.

SPIKA: Shida yangu mmesimama wengi, wote
watasema miradi ya kwao itawezekana kweli? Mheshimiwa
Chibulunje na Mheshimiwa Lembeli mtauliza maswali hayo.
Kwanza, Mheshimiwa Chibulunje!

MHE. HEZEKIAH N. CHIBULUNJE: Mheshimiwa Spika,
nakushukuru kwa kunipa nafasi niulize swali dogo la
nyongeza. Kwa kuwa yapo mabwawa ya zamani
yaliyochimbwa katika baadhi ya maeneo kame hapa nchini
na sasa hivi yanahitaji ukarabati. Nataka Mheshimiwa Waziri
anifahamishe wana mpango gani wa kuyakarabati
mabwawa haya ya zamani ili yaweze kuwa na uwezo wa
umwagiliji, yakiwvemo Mabwawa ya lkowa na Dabalo katika
Jimbo langu la Chilonwa?

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu, kama ifuatavyo:-

Mheshimiwa Spika, katika Ukanda huu, Central
Plateau, Mikoa ya Kati ambayo mvua zake ni za shida shida,
lengo letu ni kuhakikisha kwamba, tunajikita kwenye uvunaiji
wa maji ya mvua kwa kujenga mabwawa. Bwawa la lkowa
ni mojawapo ya Mabwawa ambayo yamekuwa yanafanya
kazi vizuri, lakini yanahitaji kukarabatiwa na hasa yanahitaji
kuongezewa tuta. Wengi wanadhani suala ni kwenda
kuchimbua udongo ulioko mle ndani. Kitaalam, kuondoa
udongo katika bwawa lililojaa mara nyingi ni gharama kuliko
kutafuta eneo lingine. Kuna uwezekano pia wa kuongeza
tuta ili tuweze kulikarabati.

Mheshimiwa Naibu Waziri ametembelea bwawa hili
wiki iliyopita nadhani na ameliona. Kwa hiyo, nakuahidi
Mheshimiwa Chibulunje kwamba, Wizara yangu itafuatilia
mabwawa yote haya, tuangalie uwezekano wa
kuyakarabati.

MHE. JAMES D. LEMBELI: Mheshimiwa Spika, kwa kuwa
hali ya hewa ya Wilaya ya Kishapu inafanana kabisa katika
maeneo mengi ya Kanda ya Ziwa, yakiwemo ya Wilaya ya
Kahama; na kwa kuwa tayari eneo la Kata ya Nyandekwa
katika Jimbo la Kahama, lilishaanishwa kwamba linafaa kwa
kiimo cha umwagiliaji lakini Serikali bado haijaanza
utekelezaji katika hilo:-

Je, nilini Serikali itatekeleza hilo ili kuweza kuwasaidia
Wananchi katika eneo hilo? Ahsante.

SPIKA: Naona mtaenda kwenu kila mtu, lakini
Mheshimiwa Waziri hakujiandaa huko; Mheshimiwa Waziri
lakini unajua yote, haya!

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu kama ifuatavyo:-

Mheshimiwa Spika, labda nitoe siri tu kwamba,
Mheshimiwa Lembeli tumekubaliana kabisa na
amenikaribisha Kahama. Sasa labda kwa faida ya watu
wake ni kwamba, tutakwenda kutembelea Kahama
kuangalia mabwawa na siyo bwawa tu, tunakwenda pia
kuangalia tatizo la tumbaku kule Kahama. Kwa hiyo,
Mheshimiwa Lembeli ahadi yangu bado iko pale pale.

MHE. DAVID Z. KAFULILA: Mheshimiwa Spika,
Tanzania kwa mujibu wa Economist Report ya mwaka 2011.

SPIKA: Usije ukatuhutubia, kwanza haiendi hivyo,
endelea! Tunasema usituhutubie!

MHE. DAVID Z. KAFULILA: Mheshimiwa Spika,
ahsante, ni swali tu. Kwa mujibu wa Ripoti ya Economist ya
mwaka 2011, Tanzania ni nchi ya 11 kwa mito mingi Duniani;
na kwa taarifa ya hali ya maji Duniani, Tanzania ina maiji
yanayofaa kwa umwagiliaji kwa maana ya fresh water,
zaidi ya asilimia 17 ya maji yote yanayopatikana Duniani.
Hata hivyo, Tanzania ina eneo la takribani hekta milioni
29,400,000 zinazofaa kwa kilimo cha umwagiliaji. Hizi zote ni
potentials ambazo zinalifanya Taifa hili liwe mzalishaji
mkubwa wa kuuza nje. Ni bahati mbaya kwamba mpaka
sasa Tanzania inaagiza mchele kutoka nje. Naomba
kuiuliza Serikali; inaona aibu kiasi gani kuwa Taifa la uagizaji
chakula nje wakati ina fursa zote hizi?

SPIKA: Yale yale, Mheshimiwa Waziri majibul!
(Kicheko)

WAZIRI WA KILIMO, CHAKULA NA USHIRIKA:
Mheshimiwa Spika, akihutubia na mimi inabidi nimhutubie.

SPIKA: Mimi nitakuzuia!

WAZIRI WA KILIMO, CHAKULA NA USHIRIKA:
Mheshimiwa Spika, naomba kumfahamisha Mheshimiwa
Kafulila kwamba, kwanza, naomba nimsaidie kwamba, sisi
wenyewe wala siyo taarifa za economist, tumefanya utafiti
wenyewe; eneo linalofaa kumwagilia katika nchi hii ni hizo
29.3 million hekta, hizo ni jumla. Katika hizo, hekta milioni 2.3
zinafaa sana kuliko maeneo mengine. Hekta milioni 4.8
zinafaa kwa kiwango cha kati na zilizobaki 22.3 zinabaki
kwa kiwango cha chini. Sasa kinachotusibu hapa siyo suala
la kuona aibu, ni kwamba, kujenga miradi ya umwagiliaji
kunahitaji fedha, miradi midogo inahitaji kwa wastani kitu
kama dola 2000 kwa hekta. mikubwa zaidi inakwenda
mpaka 10,000 kwa hekta. Kwa hiyo, suala hilo ndiyo
linalotuletea shida.

Tukija kwenye suala la uagizaji wa mchele, sisi
hatujaagiza chakula kwa muda mrefu. Mwaka huu ndiyo
tumeagiza mahindi Zambia na mchele. Hata hivyo,
tumeagiza baada ya kuona hali ya hewa ilikuwa mbaya,
tukawa na wasiwasi tusije tukajikuta Wananchi wanapata
tabu kwa ajiliya mfumko wa bei. Kwa hiyo, tumefanya hivyo
tu kwa ajili ya kujikita kupambana na mfumko wa bei
unaoweza kujitokeza. Kwa miaka mitatu, mine, mfululizo,
Tanzania ilikuwa haiagizi kabisa chakula.

SPIKA: Swali la mwisho, Mheshimiwa Cheyo!

MHE. JOHN M. CHEYO: Mheshimiwa Spika, ahsante
sana kwa kuniona. Kwa kuwa tuna mabwawa mbalimbali;
kwa mfano, Nkoma tuna Bwawa na tuna Ziwa Victoria
ambalo linatumika sana Misri na ndugu yangu kule naye
anajenga Bwawa la Kasori; ni lini tutapelekewa Wataalam
wa kuweza kupima Miradi ya Umwagiliaji kwa kutumia maiji
ya mabwawa na Ziwa Victoria?

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali la Mheshimiwa
Cheyo, kama ifuatavyo:-

Wataalam katika Kanda ya Ziwa; tumegawanya
nchi hii katika Kanda za Umwagiliaji, Kanda ya Ziwa
inahudumiwa na Ofisi ya Umwagiliaji ya Kanda ya Ziwa,
ambayo Makao Makuu yako pale Mwanza na
wanaendelea kufanya upembuzi na utafiti kuangalia
mabwawa na mito iko wapi, lakini kwa kushirikiana na
Halmashauri za Wilaya.

Miradi lazima iibuliwe na Halmashauri, lakini nataka
tu nimhakikishie Mheshimiwa Mbunge kwamba, Wataalam
hao wataendelea kufanya zoezi hili na hivi sasa wako katika
utaratibu wa kuangalia namna bora ya kutumia maji ya
Ziwa kwa kutumia nishati mbadala, kwa sababu yale
unaweza ukayachukua kwa kutumia solar energy, wind
energy, halafu ukamwagilia maeneo ambayo yako pembeni
mwa Ziwa. Kwa hiyo, Mheshimiwa Mbunge, hili tunaendelea
kulifanyia kazi.

SPIKA: Tuendelee na swali la mwisho.
Na. 355
Uzalishaji Duni Katika Kilimo

MHE. RASHID ALI ABDALLAH (K.n.y. MHE. RUKIA
KASSIM AHMED) aliuliza:-

Licha ya kuwa na ardhi kubwa na yenye rutuba
nchini, wakulima wengi huzalisha magunia manane kwa
ekari moja, wakati kihalisia ekari moja huzalisha magunia
80:-

Je, Serikali inafanya maandalizi gani kwa wakulima
ili waweze kuzalisha kwa tija na hivyo kuondokana na
umaskini uliokithiri?

SPIKA: Ahsante. Mheshimiwa Waziri, leo umepatikana.
(Kicheko)

WAZIRI WA KILIMO, CHAKULA NA USHIRIKA alijibu:-

Mheshimiwa Spika, kabla ya kujibu swali la
Mheshimiwa Rukia Kassim Ahmed, naomba nisahihishe
kidogo, kwa faida yake tu kwamba, figures zile alizoweka
za magunia 80 kwa ekari, mimi pamoja na utaalam wangu,
kwa miaka yangu yote, nikipiga hesabu inakuja kwenye
uzalishaji wa tani 17 mpaka 20 kwa hekta, sidhani kama
ziko mahala popote.

Baada ya kusema hayo, naomba kujibu swali la
Mheshimiwa Rukia Kassim Ahmed, Mbunge wa Viti Maalum,
kama ifuatavyo:-

Mheshimiwa Spika, naomba nianze kwa
kuwapongeza wakulima kwa jitihada kubwa wanayofanya,
kuzalisha chakula tunachokula katika nchi hii. Ni kweli
kwamba, bado kuna haja ya kuongeza tija na uzalishaji
wa mazao ya kilimo ili kufikia Mapinduzi ya Kijani. lli kufikia
lengo hilo, kazi zinazotekelezwa ni pamoja na kupanua
kiimo cha umwaygiliaji, kuhamasisha matumizi ya pembejeo
bora, kuongeza uzalishaji wa mbegu bora, kuimarisha utafiti
na huduma za ugani, ukaguzi wa madawa ya kilimo na
mbegu, kutoa mafunzo kwa wakulima, kuhamasisha
matumizi ya zana za kilimo na kuimarisha udhibiti wa
visumbufu vya mimea.

Mheshimiwa Spika, utaratibu wa Serikali wa kutoa
pembejeo zenye ruzuku umeanza kuonesha mafanikio
mazuri, ambapo uzalishajiwa mazao umeanza kuongezeka.
Kwa mfano, uzalishaji wa mahindi kwa miaka mitatu iliyopita
umeongezeka kutoka wastani wa tani 1.2 kwa hekta hadi
tani 4.5 kwa hekta, wakati mpunga umechupa kutoka
wastani wa tani 1.8 kwa hekta hadi zaidi ya tani 4.5 kwa
hekta.

Pamoja na mafanikio hayo, Serikali inafanya juhudi

kuhakikisha kwamba, matumizi ya pembejeo hususan
mbolea, yanaongezeka kwa sababu takwimu tulizonazo
zinaonesha kwamba, matumizi yetu ya mbolea bado yako
chini; ni takribani kilo kumi tu kwa hekta, ikilinganishwa na
kilo 21 kwa hekta katika nchi ya Malawi, kilo 51 kwa hekta
katika nchi ya Afrika Kusini na nchi nyingine kama Holland
imefikia mpaka zaidi ya kilo 500 kwa hekta. Jitihada
zinazofanywa ni pamoja na kuhamasisha sekta binafsi
kuzalisha na kuingiza mbolea nchini pamoja na kuanzisha
viwanda vya kuzalisha mbolea.

MHE. RASHID ALl ABDALLAH: Mheshimiwa Spika,
pamoja na majibu mazuri ya Mheshimiwa Waziri, naomba
kuuliza maswali mawili ya nyongeza kama ifuatavyo:-

0] Wakulima wanalalamika sana kwamba,
pembejeo hazifiki kwa wakati na hili ndilo linalofanya
kupungua kwa uzalishaji. Je, Serikali iko tayari kutoa kauli
sasa kuhakikisha kwamba mbolea zinafika kwa wakati kwa
wakulima?

(i) Kwa mujibu wa takwimu alizotupa ni kwamba
Tanzania sasa inatumia kilo kumi kwa hekta na hii
inapunguza sana uzalishaji, wakati nchi za wenzetu zimezidi
zaidi ya kilo 50 kwa hekta. Mheshimwia Waziri haoni
kwamba kufanya hivyo ni kudhoofisha ile dhana nzima ya
KILIMO KWANZA?

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu maswali mawili ya
nyongeza ya Mheshimiwa Mbunge, kama ifuatavyo:-

Kwanza, kuhusu suala la pembejeo kutofika kwa
wakati, tumekuwa tunajibu hatua tunazozichukua ili
kuhakikisha pembejeo zinafika. Moja ya changamoto
tulizokuwa tunazipata huko nyuma, ni utaratibu wa Bajeti
ya Serikali (Budget Cycle). Tulikuwa tunamaliza msimu au
bajeti mwezi wa nane, ndipo fedha zianze kutoka. Kwa
hiyo, tatizo la uchapishaji wa vocha, uagizaji wa mbolea,

lilikuwa pia linatuathiri katika mfumo mzima wa mtiririko wa
pembejeo. Sasa huu utaratibu wa budget cycle tuliouanza,
tunamaliza June, come July, tunaamini kwamba, sasa
tutakuwa tunapata fedha mapema; na imani yangu ni
kwamba, kutakuwa na mabadiliko katika ufikishwaji wa
pembejeo kwa wakulima.

Mheshimiwa Spika, kuhusu matumizi madogo ya
virutubisho, kilo kumi kwa hekta; ni kweli nimeziweka hizi
figures makusudi kwa sababu huko nyuma tulikuwa
tunatumia kilo nane tu. Sasa baada ya kuweka taratibu
hizi za ruzuku ndiyo tumepanda mpaka kumi na ndiyo
maana tumeweka utaratibu huu sasa wa kwamba,
tuhakikishe tunazalisha mbolea kwa wingi, tutumie rasilimali
zetu, Minjingu Rock Phosphate, Gesi iliyopo, viwanda
vihamasishwe vijengwe, tupate mbolea nyingi ili tuwafikie
hao wenzetu na kwa kweli wamefikia kwenye green
revolution kwa matumizi makubwa ya mbolea. Kwa hiyo,
lengo siyo kudhoofisha, lengo ni kwenda huko ambako
wenzetu wamefika.

MHE. JENISTA J. MHAGAMA: Mheshimiwa Spika,
nakushukuru, nina swali dogo la nyongeza. Kwa kuwa
Serikali ilitangaza kuwa msimu huu itabadilisha mfumo wa
kutoa pembejeo na baadaye wakasema kwamba,
haitabadilisha mfumo utabaki uleule wa mwaka jana; na
kwa kuwa Wananchi wameanza kulalamika, hawaelewi
sasa ni mfumo gani utatumika kwa mwaka huu wa kilimo,
yaani wa 2013/14; je, ni kupitia mawakala ama kupitia
vikundi:-

Sasa Serikali inatoa tamko gani kwa wakulima ili
waweze kujiandaa vizuri kama ni kwa vikundi wajiweke
kwenye vikundi, kama ni kwa mawakala wawatafute
mawakala ambao ni waaminifu ili tusijichanganye msimu
wa kilimo utakapofika? (Makofi)

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali la nyongeza la
Mheshimiwa Jenista Mhagama, kama ifuatavyo:-

Tarehe 28 na 29, tulikuwa na Semina hapa Dodoma,
ambayo ilikuwa inajadili mfumo wa usambazaji wa ruzuku
ya pembejeo, walihudhuria Wakuu wa Mikoa, Wakuu wa
Wilaya na baadhi ya Waheshimiwa Wabunge.
Tulichokubaliana ni kwamba, tukisema mfumo wa kutumia
vikundi ndiyo tu utumike, bado kuna wengine wataathirika,
kwa sababu kuna mahali pengine vikundi hivyo havipo.
Kuna mahali pengine ukisema vikundi, ndiyo vinaibuka siku
hiyo hiyo na mfumo wa vikundi pia unahitaji mabenki nayo
yavitambue, mabenki yanataka vikundi vyenye taratibu
vinavyoweza kulipa vyenye bank statements.

Mheshimiwa Spika, kwa hiyo, tulichokubaliana kwa
kifupi ni kwamba, mifumo yote itatumika, yale maeneo
ambayo utaratibu wa vocha uligubikwa na changamoto
nyingi za wizi na nini, hao tutawaangalia kivyao. Wale
ambao walifanya vizuri zaidi nao tutawaangalia kivyao.

Mheshimiwa Spika, kwa kifupi tu ni kwamba, wiki hii
tutatoa maelezo kwamba, ni Mikoa ipi itatumia utaratibu
wa vocha, kulingana na mfumo uliotumika mwaka jana.
Pia tuna sababu ya kurejea utaratibu wa vocha kwa
sababu tunazo fedha za World Bank, takribani shilingi bilioni
19, fedha hizi zinatakiwa zitumike kwa utaratibu wa vocha
maana ndiyo masharti yao. Kwa hiyo, kwa maeneo ambayo
yalifanya vizuri, tutatumia utaratibu wa vocha.

Wale ambao vikundi vipo imara, kama kule kwa
Mheshimiwa Jenista Mhagama, ninaamini tutakwenda na
utaratibu wa mikopo kwa vikundi. Kwa hiyo, mifumo yote
itakwenda sambamba. (Makofi)

MHE. DUNSTAN L. KTANDULA: Mheshimiwa Spika,
nakushukuru kwa kunipa furasa hii. Kwa kuwa matumizi bora
ya rasilimali ardhi ni msingi muhimu katika mapinduzi ya kilimo;
na kwa kuwa Sekta ya Ufugaji wa Samaki imeonekana ndiyo
sekta inayokua zaidi kuliko sekta yoyote ya uzalishaji wa
chakula. Je, Wizara ya Kilimo ipo tayari sasa kutoa agizo
kwamba pale tutakapoanzisha skimu yoyote ya umwagiliaji
iende sambamba na ufugaji wa samaki? (Makofi)

SPIKA: Mheshimiwa Waziri, swali zuri hilo.

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali zuri sana hilo
kwamba, kwa kweli hiyo sasa ndiyo integrated
development katika kilimo na wala siyo jambo geni.
Mahala pengine ukienda Mikoa kama ya Kilimanjaro
ambako nimefanya kazi sana, tulikwishaanza kufanya
utaratibu huo, ambapo Miradi yote ya Umwadgiliaji,
inawekewa pia mabwawa ya samaki pembeni na siyo
samaki tu, samaki na juu wanaweka chanja za kufugia
mifugo mingine kama bata. Kwa hiyo, inawiana; bata
wanatoa kinyesi kinasaidia samaki wanakula, maji ya
umwagiliaji yanakwenda kwenye samaki, kwa hiyo, inakuwa
mlishano.

Mimi nakubaliana naye, ni suala ambalo tunatakiwa
kulifanyia kazi kwa kushirikiana kwa karibu na Wizara ya
Mifugo na Uvuvi na Halmashauri za Wilaya, tunapoibua
Miradi yote hii; na kwa njia nyingine itatupunguzia gharama
kwamba kila mradi utenge fedha zake, maana mvuvi
atenge fedha za uvuvi, kumbe maji ya umwagiliaji yako
hapo hapo. Mimi nakubaliana na Mheshimiwa Mbunge,
hili ni wazo zuri sana.

SPIKA: Mheshimwa Leticia Nyerere, swali la mwisho.

MHE. LETICIA M. NYERERE: Mheshimiwa Spika,
ahsante sana. Ukosefu wa chakula nchini husababishwa
ama kwa sababu ya ukosefu wa mvua, yaani ukame au
kwa sababu ya ongezeko kubwa la mvua za kupindukia
kama iliovyotokea kule Wilayani kwetu Kwimba. Je, Serikali
inatoa elimu kwa kiwango gani kuhusu tabia nchi, yaani
climate change ili tuweze kuepukana na njaa za mara kwa
mara nchini?

WAZIRI WA KILIMO, CHAKULA NA USHIRIKA:
Mheshimiwa Spika, naomba kujibu swali la Mheshimiwa
Leticia Nyerere, kama ifuatavyo:-

Elimu kwa wakulima kuhusu tabia nchi ni sehemu
mojawapo ambayo tumeijenga katika Miradi yetu. Sasa
hivi kila Mradi unaoanzishwa, una kipengele cha mambo
ya mazingira na hilo ni suala mojawapo na hakuna hata
mradi mkubwa sasa hivi unaoweza ukauanzisha bila
kwanza kupitia masuala mtambuka haya ya mazingira. Kwa
sababu hiyo, ndani ya Serikali, katika Ofisi ya Makamu wa
Rais, chini ya Mheshimiwa Huvisa, kipo Kitengo Maalum cha
Masuala ya Mazingira na mojawapo ni kutoa elimu ya
masuala kama hayo. Ndani ya Wizara yangu pia kuna
Kitengo cha Mazingira, kwa hiyo, labda tu tuseme tuache
suala hili liendelee kupata hamasa kubwa ili Wananchi
wapate uelewa huu.

SPIKA: 